
[bookmark: _GoBack]މި ރަސްމިއްޔާތުގެ ޝަރަފުވެރި މެހެމާނާ، ކައުންސިލްގެ ކުރީގެ ރައީސާ، ޑރ ރަޝީދާ މުޙަންމަދު ދީދީ، ޗާންސެލަރ ޑރ މުޞްތަފާ ލުޠުފީ، ތަފާތު ހައިސިއްޔަތުން، މިރޭގެ ދަސްވެނިވުން ފުރިހަމަ ކޮށްދެއްވާ ހުރިހާ މެހެމާނުން، ކައުންސިލްގެ މެންބަރުން، ކޮލެޖްގެ މުވައްޒަފުން، ދަސްވެނިން، ބެލެނެވެރިންނާއި ބަލަދުވެރިން. 
ޓެލެވިޜަން މެދުވެރިކޮށް މި ޖަލްސާ ހަމަ މިހާރު ދުރުން ބައްލަވަމުން ގެންދަވާ އެންމެހާ ފަރާތްތައް، 
އައްސަލާމު ޢަލައިކުމް.
މިރޭގެ ދަސްވެނިވުމުގެ ރަސްމިއްޔާތަކީ އެތައް ގޮތަކުން ފާހަގަކޮށްލެވޭ ރަސްމިއްޔާތެއް.  މި ދަސްވެނިވުން ޚާއްޞަ ވަނީ ކޮލެޖް، ޔުނިވަރސިޓީއަކަށް ބަދަލުވުމަށްފަހު ބޭއްވޭ ފުރަތަމަ ދަސްވެނިވުމަަށް / މި ރަސްމިޔއްޔާތު ވާތީކީނޫން. ނަމަވެސް ހަމަ އެކަނި އެކަމުން ވެސް، މި ދަސްވެނިވުން ވަކިން ފާހަގަ ވެގެން ދާނެ. މޯލްޑިވްސް ކޮލެޖް އޮފް ހަޔަރ އެޑިޔުކޭޝަން، ޔުނިވަރސިޓީ އަކަށް ބަދަލުކުރުމަށް އިޢުލާނު ކުރެވުނީ 2005 ވަނަ އަހަރުގެ ޑިސެމްބަރު މަހު. 5 އަހަރު ވަންދެން ކުރިން ފޮނި އިންތިޒާރެއް، ނިމުމަކަަށް އައިސް، // މަތީ ފެންވަރުގެ ތަޢުލީމު ރާއްޖޭގައި ޢާންމު ކުރުމުގެ ފުރުޞަތު ތަނަވަސް ވެގެން ދިއުމަކީ / ތިޔަ ހުރިހާ ބޭފުޅުންވެސް އުފާ ކުރަން ޖެހޭނޭ ކަމެއް. 
މިރޭގެ ދަސްވެނިވުން ވަކިން ހޮވާލެވޭ ސަބަބަކީ މިދަސްވެނިންގެ ތެރޭގައި ފުރަތަމަ ފަހަރަށް ލައިބްރަރީ ސްޓަޑީޒް ގެ ދަރިވަރުން ސަނަދު ހޯދާތީކީ ނޫން. ނަމަވެސް މިއީ ވެސް މުހިންމު ކޯހެއް. ރާއްޖޭގެ ލައިބްރަރީ މަސައްކަތް، ޕްރޮފެޝަން އަކަށް ހެދުމަށް، ފޮތްތެރިކަން އާލާ ކުރުމަށް، ޢިލްމު ފެތުރުމަށް، ޔުނިވަރސިޓީގެ މަޤްޞަދު ޙާޞިލް ކުރުމަށް، މި އީ  ކުރު ނަމަވެސް މުހިންމު ފިޔަވަޅެއްކަން ޔަޤީން. 
މިރޭގެ ދަސްވެނިވުން ޚާއްޞަވާ ސަބަބަކީ ރާއްޖޭގައި ފުރަތަމަ ފަހަރަށް އޮނާރޒް ޑިގްރީ ދެވޭތީކީ ނޫން. އޮނާރޒް ޑިގްރީ އަކީ ހަތަރު އަހަރުގެ ޔުނިވަރސިޓީ ތަޢުލީމަށްފަހު ދެވޭ ސަނަދެއް. މީގެ ޚާއްޞަކަމަކީ، ޑިގްރީއިން ފާސްވާ ފެންވަރު، ޑިގްރީގައި ލިޔެފައި އޮންނަކަން. މިކަމުގެ ސަބަބުން، ދަސްވެނިންގެ ފެންވަރު މަތިވެ، ދަރިވަރުން ކިޔެވުމަށް ދޭ ސަމާލުކަން އިތުރުވެ، ވަޒީފާދޭ ފަރާތްތަކުން ވަޒީފާއަށް އެދޭ މީހުންގެ ފެންވަރު ގިންތިކޮށް، މީޒާން ކުރަން ފަސޭހަ ވެގެންދާނެ! އަދި އެންމެ ރަނގަޅަށް ފާސްވާ ދަރިވަރުން ޕީ.އެޗް.ޑީ އަށް ކިޔެވުމަށް ހޭދަކުރަން ޖެހޭ މުއްދަތުން އެއް އަހަރު ކުރުވެގެންދާނެ!
އަޅުގަނޑުގެ ނަޒަރުގައި، މިރޭގެ ދަސްވެނިވުން ޚާއްޞަވަނީ ދެސަބަބަކާ ހެދި. ފުރަތަމަ ސަބަބަކީ، ދިވެހިރާއްޖޭގައި މަރުކަޒަކުން ހިންގި ފުރަތަމަ މާސްޓަރޒް ކޯސް ނިންމާ، މި ޖަލްސާގައި ދަރިވަރަކު ދަސްވެނިވާކަން. މިއީ ޔުނިވަރސިޓީ އިން ޕީ.އެޗް.ޑީ އަށް ކިޔަވާދިނުމަށް، އަދި މާސްޓަރޒް ޑިގްރީތައް ޢާންމު ކުރުމަށް އެޅޭ މުހިންމު ފިޔަވަޅެއް. // އަޅުގަނޑުގެ ވާހަކަ ކުރިއަށް ގެންދިއުމުގެ ކުރިން ފެކަލްޓީ އޮފް ޝަރީޢާ އެންޑް ލޯ އިން މާސްޓަރޒް އޮފް އާރޓްސް އިން ޝަރީޢާ ނިންމި އައްޝައިޚް ޢުސްމާން ޔޫސުފަށް، އެންމެހާ ތިބީންގެ ނަމުގައި މަރުޙަބާ އާއި މުބާރިކްބާދީ ދަންނަވަން.
އަޅުގަނޑު ދެކޭ ގޮތުގައި، މި ދަސްވެނިވުން ޚާއްޞަވާ އަނެއް ސަބަބަކީ މިއީ މިހާތަނަށް ބޭއްވޭ އެންމެ ގިނަ ދަރިވަރުން ދަސްވެނިވާ ޖަލްސާއަަށް ވާކަން. އާދެ! މިޖަލްސާގައި ޖުމްލަ 534 ދަރިވަރުން ތަފާތު ސަނަދު ހޯދާކަން. މި ދަރިވަރުން ހުޅަނގުގެ ޤައުމަކަށް ކިޔަވަން ފޮނުވިނަމަ، 33 މިލިއަން ޑޮރަލު ޚަރަދުވާނެ. މި ދަސްވެނިން މިރޭ  ޙާޞިލް ކުރާ ސަނަދުތައް މެލޭޝިއާއިން ކިޔެވުމަށްް 20 މިލިއަން ޑޮރަލު ޚަރަދުވާނެ. ޚަރަދުގެ އިތުރުން / ބޭރު ތަންތަނުގެ މުޤައްރަރުތައް ރާއްޖޭގެ މާހައުލަކާ ނުގުޅޭނެ. އާދެ! ހިތަށް އަންނަނީ މުޙަންމަދު އަމީނުގެ ދެތިން ބައިތެއް!



މިނިވަންކަމުގެ މަތިވެރި ނަމުން، ލިބުނަސް ނަމެއް ސިޔާސަތުން،
		މިނިވަންކަމުގެ ޙަޤީޤަތަކީ  ކެރިފޯރުމޭ   ގޮވާނަމޭ. 
ކެރިފޯރުމޭ އިނގޭ ތެދޭ / ބޭރުގެ އެހީއަކާ   ނުލާ
		ކެރިގެން މަސައްކަތާ އެކީ، ބޭނުން ފިކުރު ކުރާނަމޭ.
އެދެވޭ އެދުން ފުދޭނެނީ، ޢިލްމީ އެމާތް ޤުލްޝަން ތަކުން،
		އެދެވޭ އެ ނަލަނަލަ މާތަކެއް / ފަރިވީމައޭ ބުނާނަމޭ.
--------------------

އާދެ! މި ޚާއްޞަ ޖަލްސާ ޝަރަފުވެރިކޮށް ދެއްވުމަށް ވަޑައިގެންދެއްވާފައިވަނީ ވަރަށް ޚާއްޞަ ބޭފުޅެއް. އާދެ! ކައުންސިލްގެ ކުރީގެ ރައީސާ ޑރ ރަޝީދާ މުޙަންމަދު ދީދީ. އޭނާގެ ރިޔާސަތުގައި ކުރީގައި ކޮލެޖް / އަދި މިހާރު ޔުނިވަރސިޓީ ހިންގާ ކައުންސިލުން ވަރަށް މުހިންމު ހަރުދަނާ ކަންތައްތަކެއް ނިންމާފައިވޭ. އެކަންކަމުގެ އަސަރު މި މަރުކަޒުގައި ތާ އަބަދަށް ޤާއިމްވެގެން ވާނެ. މީގެ އިތުރަށް، އޭނާއަކީ އަޅުގަނޑުމެންގެ ބައެއް ދަރިވަރުންގެ މުދައްރިސާއެއް. އަދި، މިހާރު އަޅުގަނޑުމެންނާ ވަކިވިއަސް، ވަރަށް ގާތްކަމެއް ބަހައްޓަވާ ބޭފުޅެއް. އެހެންކަމުން، ވަގުތު ހުސްކުރައްވާ ތިޔަ ދަސްވެނިންގެ ޝަރަފުގައި މި ރަސްމިއްޔާތުގައި ބައިވެރިވެ ވަޑައިގެން ދެއްވާކަމަށްޓަކައި، ކައުންސިލާއި އެންމެހާ ހާޒިރީންގެ ނަމުގައި އޭނާއަށް ވަރަށް ހޫނު މަރުޙަބާ އެއް ދަންނަވަން. // އަޅުގަނޑު އެދެނީ އޭނާގެ ރަނގަޅު ސިފަތަކުން، ތިިޔަ ދަސްވެނިން ޒީނަތްތެރިކަން ލިބިގަންނަން. 
 
އެންމެހާ ހާޒިރީން
ތިޔަ ބޭފުޅުން، މިދަސްވެނިންނަށްޓަކައި،މިތަނަށް ވަޑައިގެން ދެއްވި ކަމަށް ޓަކައި، ވަރަށް ބޮޑަށް ޝުކުރު ދަންނަވަން. ތިޔަބޭފުޅުންގެ ހާޒިރިން ހާމަވަނީ މަތީ ތަޢުލީމަށް ދެއްވާ ސަމާލުކަން، ދަސްވެނިވާ ދަރިވަރުގެ ކިޔެވުމަށް ހުންނަ އަޅާލުންތެރިކަން. އެހެންކަމުން، ވަޑައިގެން ދެއްވީތީ އިޚް ލާޞްތެރިކަމާއެކު މަރުޙަބާ ދަންނަވަން.

މި ޖަލްސާ ފެށިގެން މިދާއިރުު، ޝުކުރު ޙައްޤުވާ އެތައް ބައެއް ތިބޭނެކަން، ކަށަވަރު.  މީގެ ތެރޭގައި ދަސްވެނިންނަށް ކިޔަވާ ދެއްވި މުދައްރިސުންނާއި، އުނގެނުމުގައި އެހީތެރިވެދެއްވި ފަރާތްތަކާއި، ޢަމަލީ ތަމްރީނު ދިނުމުގެ ބައިވެރިންނާއި އެކި ފެންވަރުގެ ވެރިންް ހިމެނޭ. އަދި ދަސްވެނިވުން ރާވާ ހިންގުމުގައި އެތައް އެތައް މުވައްޒަފުންނެއް ޙަރަކާތްތެރިވެފައިވޭ. މި ހުރިހާ ބޭފުޅުން ޝާމިލްވާ ގޮތެއްގައި، އެ ހުރިހާ ފަރާތްތަކަށް ވަރަށް އިޚްލާޞްތެރި ޝުކުުރެއް ދަންނަވަން.

އަޅުގަނޑު ކުރިން ދެންނެވިހެން މިރޭ 500 އަށް ވުރެ ގިނަ ދަރިވަރުން މިޖަލްސާގައި ދަސްވެނިވޭ. ތިބީންނާއި ޓީވީ ބައްލަވާ ބޭފުޅުންނަށް އިޙްތިރާމް ކުރުމުގެ ގޮތުން، މި ރަސްމިއްޔާތު ރާވާފައިވަނީ ވަގުތު އިޤްތިޞާދު ކުރާ ގޮތަށް، ޙަރަކާތްތައް އަވަސްވާ ގޮތަށް. //  ތިޔަބޭފުޅުން އެންމެ ނޭދޭނީ އަޅުގަނޑުގެ ވާހަކަ ދިގުކުރަން. އެހެންކަމުން، ކުރިއަށް ހުރި އުފާވެރި ޙަރަކާތްތަކަށް ޖާގަ ދެމުން ވަކިވެލަން. އާދެ! "ގްރޭޖުއޭޝަން 2011 ދަ ޝޯ" އަށް އިންޞާފު ކޮށްލައްވާ! 
އައްސަލާމް ޢަލައިކުމް.

